2014 во помӧдз Коми Республика да Москва костын ёртасьӧм йылысь артмӧдчӧм олӧмӧ пӧртӧм серти сӧгласуйтасны мероприятиеяс план.

Та йылысь юӧртіс талун Коми Республикаса юрнуӧдысь Вячеслав Гайзер Москваса Веськӧдлан котырлӧн делегациякӧд кыпыда аддзысьлігӧн, мый вӧлі Коми Республикаын Москва лунъяслы сиӧмкӧд йитӧдын.

Кыдзи пасйис Вячеслав Гайзер, мероприятиеясыс мунӧны дінмуяс костын социально-экономическӧя, научно-техническӧя, культурнӧя  ёртасьӧм йылысь артмӧдчӧм збыльмӧдӧм серти, кутшӧмӧс кырымалісны 2013 вося ӧшым тӧлысьӧ.

«Кымынкӧ лун чӧжӧн ми надейтчам зэв топыда уджавны уджъёртъяскӧд, уна сикас сфераясын специалистъяскӧд юксьыны кужӧмлунъясӧн да Москваса Веськӧдлан котырлӧн делегацияӧ пырысьяскӧд видлавны артмӧдчӧм збыльмӧдӧм серти ӧтувъя уджлысь план. Матысса кадӧ ми думайтам сійӧс кырымавны. Сэтчӧ пырасны, медводз, юалӧмъяс, кытшӧмъяс йитчӧмаӧсь ёртасян бизнескӧд, сы вӧсна мый Россияын Москва — Коми Республикалы экономика боксянь медыджыд партнёр. Талунъя аддзысьлӧмыс, тӧда, содтӧд ышӧдас дінмуяс костын йитӧдъяс сӧвмӧдӧм вылӧ», - висьталіс Коми Республикаса юрнуӧдысь.

Юрий Нуждин, коді веськӧдлӧ Москваса делегацияӧн, ассяньыс пасйис, мый Москваса да Коми Республикаса Веськӧдлан котыръяс костын артмӧдчӧмыс — тайӧ абу сӧмын рамочнӧй документ.

«Тайӧ торъя мероприятиеясӧн план. И талунъя аддзысьлӧмыс, збыльвылас, абу нин медводдза мероприятие. Миян зэв ыджыд делегация: культура, спорт, медицина департаментъясӧс петкӧдлысьяс... Коми Республикаын Москва лунъяс - абу ичӧт мероприятие, сійӧ шымыртӧ став сикас удж сферасӧ. И ставыс, мый кутас мунны — лоӧ нин мероприятие план збыльмӧдӧмӧн», - тӧдчӧдіс Ю. Нуждин.
